
Не заспить грушок в попелѣ.

Не затрубить пес як вовк.

Не за тото бито, що ходила в жито, але за то, що дома не ночовала.

Не заходи з дѣдьком в заклад.

Не зачипай гида, не каляй собѣ вида.

Не зачипай Жида, бо готова огида.

Незваному гостю мѣсце за дверми.

Не з вѣка калѣка — не до смерти пан.

Не здоровкай, коли нѣхто ти не кланяєся.

Не злюбив собѣ мѣстця.

Не з однои печи хлѣб ѣв.

Не иде до Петра, ино до Ро̂здва.

Не йди борзо, бо на бѣду найдешь; не йди поволи, бо бѣда на тебе найде.

Не йди дощику, звару тобѣ борщику.

Не кажи „злодѣй”, поки 'сь за руку не схопив.

Не кажи „гоц”, поки не перескочишь.

Не кайся рано встати, а молодо учити.

Не кіом, то го палков.

Не клади псови палцѣв в зубы, бо вкусить.

Не кождый спить, хто хропить.

Не кпите з Микиты, бо Микита сам кеп.

Не кракала ворона, як до горы летѣла, але буде кракала, як з горы полетить 

Не крути, бо перекрутишь.

Не кусай, не стижи и не лыжи.

Не лакомься Грицю на дурницю.

